Antur yr Actau


“Diwedd y daith?”
Actau pennod 28, adnod 11- 31
Sgwn i ba straeon oedd yn mynd o gwmpas Rhufain am Paul a’i ffrindiau.  Oedden nhw wedi clywed am y storm a’r llongddrylliad?  Roedd Cristnogion Rhufain wedi clywed bod y cwmni bach yma ar y ffordd a dyma rhai yn teithio i’w groesawu. 
Jyst rhag ofn i ni anghofio, nid mynd ar ei wyliau i Rufain roedd Paul, ond mynd i sefyll ei brawf o flaen Nero (nutter go iawn!). Cafodd osgoi carchar a chael aros yn ei lety ei hun. Ac i’r llety hwnnw mae Iddewon Rhufain yn dod i wrando ar beth sy ganddo i’w ddweud.

Bu Paul wrthi drwy'r dydd, o fore tan nos, yn esbonio beth oedd yn ei gredu....... Llwyddodd i argyhoeddi rhai ohonyn nhw, ond roedd y lleill yn gwrthod credu.

Achos bod y rhan fwyaf o’r Iddewon ddim am wrando, dywedodd  Paul ei fod am rannu’r newyddion da gyda phobl o genhedloedd eraill. Ond mae hynny wedi bod yn digwydd ers iddo gyrraedd Rhufain.  Sut?  Roedd y milwyr oedd yn gwarchod Paul yn gorfod gwrando ar ei neges  – dydd ar ôl dydd! Sôn am captive audience.  Wnaeth y milwyr yma gredu? Darllena’r llythyr at y Philipiaid 1 adnod 12-14 a pennod 4 adnod 22 i weld.
Arhosodd Paul yn Rhufain am 2 flynedd - digon o amser i ysgrifennu llythyrau at y Cristnogion yn Philipi, Effesus, Colossia, ac at Philemon ar ôl iddo gyfarfod gydag Onesimus (caethwas Philemon oedd wedi rhedeg i ffwrdd ac wedi dod yn Gristion). 

Dydyn ni ddim yn cael hanes yr achos o flaen Nero gan Luc, na beth ddigwyddodd i Paul.  Mae rhai yn credu ei fod wedi cael ei ryddhau ac wedi mynd ar daith genhadol arall (i Sbaen efallai) cyn cael ei ail arestio a’i gadw’n gaeth mewn carchar y tro hwnnw.  Mae traddodiad iddo gael ei ladd tua’r flwyddyn 67/68 OC. 
Ond mae Luc wedi gwneud ei waith – mae wedi dangos bod geiriau Actau 1 adnod 8 wedi dod yn wir. Mae’r newyddion da am Iesu wedi lledu ar draws y byd.  

Mae’n gorffen gyda’r geiriau yma

Roedd (Paul) yn cyhoeddi’n gwbl hyderus fod Duw yn teyrnasu, ac yn dysgu pobl am yr Arglwydd Iesu Grist, a doedd neb yn ei rwystro.

Ac mae’r neges yna yn dal i gael ei gyhoeddi heddiw – erbyn hyn ar y Wê!  

Beth fyddai gan Paul a’i ffrindiau i’w ddweud am hynny, tybed?

